[image: image1.png]



Република Македонија

Министерство за финансии

ПРЕДЛОГ НА ЗАКОН 

ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА 
ЗАДОЛЖИТЕЛНИ РЕЗЕРВИ НА НАФТА И НАФТЕНИ ДЕРИВАТИ 
                                                                         ПРЕДЛОГ НА ЗАКОН 

ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ЗАДОЛЖИТЕЛНИ 

РЕЗЕРВИ НА НАФТА И НАФТЕНИ ДЕРИВАТИ

Член 1 

          Во Законот за задолжителни резерви на нафта и нафтени деривати („Службен весник на Република Македонија“ бр. 84/08, 35/11, 84/12, 43/14 и 83/18), во членот 3-а ставот (1) се менува и гласи:


„(1) Одделните изрази употребени во овој закон го имаат следново значење:

1. „Билатерален договор“ е договор склучен меѓу Владата на Република Македонија и владата на која било земја членка на ЕУ со кој се регулираат начинот и условите на чувањето на задолжителните резерви на Република Македонија во складишни капацитети на територија на државата со која се склучува договорот;

2. „Достапност на задолжителните резерви“ претставува физичка достапност и расположливост на залихите на задолжителните резерви во случај на итни потреби;

3. „Евапорација“ е испарување на нафтата и нафтените деривати;

4. „Евиденција на уплата на надоместокот за задолжителни резерви“ е систематски и континуиран процес со кој Дирекцијата и обврзникот ги воведуваат податоците во единствен ситем за обработка на податоци;

5. „Енергетски биланс“ е индикативен плански документ со кој Владата ги определува вкупните потреби од енергија и потребите на одредени видови на енергија, како и можностите за нивно задоволување од домашно производство и од увоз, за период од една година; 

6. „Зановување“ е процес на замена на постојните залихи на задолжителни резерви со резерви од нафтени деривати со нови карактеристики и својства со цел за усогласување со важечките прописи за квалитет на течните горива во Република Македонија;

7. „Задолжителни резерви на нафта и нафтени деривати (задолжителни резерви)“ се минимални резерви на нафта и нафтени деривати сопственост на Република Македонија, кои се чуваат од страна на Дирекцијата за задолжителни резерви на нафта и нафтени деривати со цел за обезбедување на услови за интервентно снабдување на пазарот со нафта и нафтени деривати, во случај на нарушување на енергетската сигурност на државата предизвикана од нарушувања во снабдувањето од поголеми размери;

8. „Изјава за сообразност“ е документ со кој се потврдува квалитетот на нафтените деривати и горивата за транспорт, кој производителите, трговците на големо на дериватот или горивото за транспорт, трговци на мало со горива, како и потрошувачите кои набавуваат нафтени деривати, биогорива и горива за транспорт од странство ја обезбедуваат од правни лица акредитирани согласно со стандардот МКС ЕН ИСО/ИЕЦ 17020 врз основа на извештај за испитување на квалитетот на дериватот или горивото за транспорт од страна на лаборатории акредитирани согласно со стандардот МКС ЕН ИСО/ИЕЦ 17025;

9. „Контрола на квантитет на нафтени деривати“ е процес на физичко утврдување на количините на нафтените деривати, изразени во литри или килограми, со калибрирани инструменти;

10. „Контрола на квалитет на нафтени деривати“ е процес на утврдување на суштествените барања за граничните вредности на квалитативните својства на течните горива согласно со прописот за квалитет на течните горива во Република Македонија;

11. „Лиценца“ е акт издаден од страна на Регулаторната комисија за енергетика врз основа на која лицето на кое му е издадена може да врши енергетска дејност во Република Македонија;
12. „Нафтени деривати“ се производи добиени од сурова нафта вклучително полупроизводите, класифицирани во следниве категории:

- лесни дестилати или лесни нафтени деривати (течни нафтени гасови ТНГ- бутан, пропан и смеса од бутан и пропан, сите видови моторни бензини и авиобензини),

- средни дестилати или средни нафтени деривати (сите видови дизел за автомобили, гасно масло или екстра лесно масло за греење ЕЛ-1 и керозин) и

- тешки дестилати или тешки нафтени деривати (сите видови мазут) и друго (битумен и нафтен кокс);

13. „Нафтовод“ е цевковод со соодветни уреди и постројки за транспорт на сурова нафта; 
14. „Ниво на задолжителни резерви“ претставува физичко реално ниво на пополнетост на дериватите изразено во денови, пресметано врз основа на внатрешната потрошувачка во претходната каледнарска година согласно со Енергетскиот биланс на Република Македонија;

15. „Објект за складирање на сурова нафта, нафтени деривати, биогорива, или горива за транспорт“ претставува техничко-технолошка и функционална целина наменета за складирање составена од резервоари и помошни постројки, кои треба да ги исполнува пропишаните услови за изградба и одржување, како и минимално-техничките услови во поглед на заштита од пожари, заштита на животна средина, евидентирање на количините и употребениот капацитет;

16. „Обновување на нафтени деривати“ е процес со кој постојните залихи на нафтените деривати од задолжителните резерви се заменуваат со нови количини од истиот вид и квалитет, сé со цел да се сочуваат физичко-хемиските особини на истите;

17. „Правен промет“ е продажба, дистрибуција, складирање на нафтени деривати наменети за продажба и понуда за продажба или која било друга форма на пренос, независно дали преносот е бесплатен или не;

18. „Производител на нафтени деривати“ е вршител на енергетска дејност преработка на сурова нафта и производство на нафтени деривати и/или производство на горива наменети за транспорт со намешување на нафтени деривати и биогорива;
19. „Продуктовод“ е цевковод со соодветни уреди и постројки за транспорт на нафтени деривати или на горива за транспорт;

20. „Рандман“ е просечната нафтена добивка при преработка на сурова нафта;
21. „Регулаторната комисија за енергетика и водни услуги“ е самостојно, непрофитно регулаторно тело кое го регулира и контролира начинот на вршење на енергетските дејности согласно Законот за енергетика;

22. „Референтна година“ е календарска година која е база на податоци за реализираната потрошувачка (согласно Енергетскиот биланс на РМ) и служи за пресметка на количините на задолжителни резерви кои треба да се складираат во даден временски период;

23. „Тикет“ е договор за опциско купување на сурова нафта и/или нафтени деривати по однапред утврдени критериуми во утврден временски период;

24. „Трговец на големо со горива“ е вршител на енергетска дејност трговија на големо со сурова нафта, нафтени деривати, биогорива и горива за транспорт, кој купува сурова нафта, нафтени деривати, биогорива и горива за транспорт од производители, тргува со други трговци на големо со горива и ги снабдува трговците на мало со горива и потрошувачите; 
25. „Трговско друштво - складиштар“ во смисла на овој закон е трговско друштво кое поседува една или повеќе лиценци за: лиценца за вршење на енергетска дејност преработка на сурова нафта и производство на нафтени деривати; лиценца за вршење на енергетска дејност производство на горива наменети за транспорт со намешување на нафтени деривати и биогорива; лиценца за вршење на енергетска дејност трговија на големо со сурова нафта, нафтени деривати, биогорива и горива за транспорт, кое истовремено поседува и акцизна дозвола согласно Законот за акцизите, а со кое Дирекцијата има склучено договор согласно овој закон;

26. „Увозник на нафтени деривати“ е трговец на големо со горива; 

27. „Формирање на задолжителни резерви на нафта и нафтени деривати“ е процес на набавка на нафтени деривати со кој се обезбедуваат услови за интервентно снабдување на пазарот со нафтени деривати во случај на нарушување на енергетската сигурност на државата предизвикана од нарушувања во снабдувањето од големи размери и

28. „Чување на задолжителни резерви“ е обврска на трговските друштва – складиштари во своите резервоарски капацитети да складираат, чуваат и обновуваат нафта и/или нафтени деривати од задолжителните резерви.“

Член 2 

Во членот 7 ставот (1) се менува и гласи:

„(1) Задолжителните резерви се должни да ги чуваат трговските друштва кои поседуваат една или повеќе од следните лиценци: лиценца за вршење на енергетска дејност преработка на сурова нафта и производство на нафтени деривати, и/или лиценца за производство на горива наменети за транспорт со намешување на нафтени деривати и биогорива и/или лиценца за трговија на големо со сурова нафта, нафтени деривати, биогорива и горива за транспорт, а кои истовремено поседуваат и акцизна дозвола (во натамошниот текст: трговски друштва-складиштари).“ 


Во членот 7 ставот (2) алинејата 2 по зборот „сообраќај“ се додаваат зборовите „и/или нафтовод и/или продуктовод“.


Во членот 7 ставот (2) алинејата 3, зборовите „(освен за горивото за млазни мотори ГМ-1) да изнесува 1.000 м3 по нафтен дериват и 200 м3 за ТНГ“, се заменуваат со зборовите „треба да биде во согласност со важечките прописи за минимално-техничките услови за објекти за складирање на сурова нафта, нафтени деривати, биогорива, или горива за транспорт “.

Во членот 7 во ставот (4) зборовите „по квалитет задолжително да одговараат на највисоките важечки стандарди за квалитет на течните горива во Република Македонија“, се заменуваат со зборовите „задолжително во секое време по квалитет да одговараат на важечките прописи за квалитет на течните горива во Република Македонија, истите да не содржат недозволени примеси и/или нечистотии кои можат битно да влијаат врз квалитетот и на фактичките количини на нафтените резерви“.

Во членот 7 по ставот (4) се додава нов став (5) кој гласи:

„(5) Кога задолжителните резерви се чуваат во изнајмени складишни резервоарски капацитети на територија на Република Македонија, истите капацитети може да ги користат и трговските друштва-складиштари и трговци на големо со нафтени деривати, при што трговските друштва-складиштари имаат обврска залихите на задолжителните резерви да ги евидентираат одделно и со нив не смее да се постапува без претходен писмен налог и согласност од Дирекцијата.“ 

Член 3 


Во членот 7-а во ставот (3) зборовите „чување, како и надоместокот за евапорација согласно со утврдени стандарди“, се заменуваат со зборовите „складирање, чување, обновување и  евапорација на нафта и нафтени деривати од задолжителните резерви“. 

Член 4 


Членот 9 се менува и гласи:

„(1) Во случај на нарушување на енергетската сигурност на државата предизвикана од нарушувања во снабдувањето со нафта и нафтени деривати од поголеми размери, Владата на Република Македонија донесува одлука за пуштање во продажба на задолжителните резерви, со која се определува видот и количините на нафтените деривати кои се пуштаат во продажба, постапката и роковите за пуштање во продажба на задолжителните резерви, како и временскиот интервал во кој ќе се применува одлуката. 

(2) Со одлуката од став (1) на овој член, Владата на Република Македонија истовремено одобрува привремено да се чуваат помали количини на задолжителни резерви од оние што се пропишани со член 5 став (1) на овој закон.

(3) Врз основа на одлуката од став (1) на овој член, Дирекцијата ги продава задолжителните резерви на територијата на Република Македонија по важечки пазарни цени определени со одлука на Регулаторната комисија за енергетика и водни услуги на Република Македонија (во понатамошниот текст - Регулаторна комисија за енергетика). 

(4) Во случај Дирекцијата да не успее да пушти задолжителни резерви на пазарот согласно став (3) на овој член, обврска за купување на задолжителните резерви, како и нивна продажба и испорака до крајните потрошувачи имаат трговските друштва кои складираат задолжителни резерви и/или вршат енергетска дејност трговија на големо со сурова нафта, нафтени деривати, биогорива и горива за транспорт, сразмерно на висината на уплатата на надоместокот за задолжителни резерви во претходната календарска година.


(5) По исклучок од ставовите (1) и (3) на овој член, врз основа на предлог на Дирекцијата, заради обновување и одржување на квалитетот на нафтените деривати, со одлука на Владата на Република Македонија задолжителните резерви може да бидат разменети или продадени заради обновување, на начин и под услови утврдени во овој закон. 


(6) Средствата од продажбата на задолжителните резерви согласно овој член се приход на Дирекцијата и се уплаќаат на соодветна уплатна сметка на Дирекцијата, во рамките на трезорската сметка, согласно член 21 став (2) од овој закон.“
Член 5 


По членот 9-а се додаваат девет нови членови 9-б, 9-в, 9-г, 9-д, 9-ѓ, 9-е, 9-ж, 9-з и 9-ѕ кои гласат:
„Член 9-б 


(1) Размена на задолжителните резерви може да се врши заради обновување и одржување на квалитетот на нафтените деривати. 


(2) Размена на задолжителните резерви може да се врши меѓу Дирекцијата и трговците на големо со горива во Република Македонија, во објекти за складирање на нафтени деривати за кои е издадена акцизна дозвола согласно Законот за акцизите. 


(3) На предлог на Управниот одбор на Дирекцијата, со одлуката за размена од член 9 став (5) на овој закон, Владата на Република Македонија ги определува видот и количините на нафтени деривати од задолжителните резерви кои се разменуваат, како и начинот и субјектите со кои се врши размената.


(4) Вредноста на задолжителните резерви кои се предмет на размена се утврдува врз основа на одлука за определување на највисоките малопродажни цени на одделни нафтени деривати утврдени согласно Методологијата, донесена од страна на Регулаторната комисија за енергетика, која е важечка на денот на размената. Во вредноста не се вклучуваат трошоците за акциза доколку размената се врши во акцизен склад, како и трошоците за превоз во случај на размена во рамки на ист складишен капацитет.  

(5) За размената на нафтените деривати согласно овој член, Дирекцијата склучува договор.

Член 9- в 


(1) На предлог на Управниот одбор на Дирекцијата, со одлуката за продажба од член 9 став (5) на овој закон, Владата на Република Македонија ги определува видот и количините на нафтени деривати од задолжителните резерви кои се пуштаат во продажба заради нивно обновување, како и делливоста на предметот на продажба. 

(2) Продажбата на нафтените деривати од став (1) на овој член се врши со усно јавно наддавање или со непосредна спогодба.


(3) Почетната цена на задолжителните резерви кои се продаваат согласно овој член, изразена во денари за литар/килограм, се утврдува врз основа на одлука за определување на највисоките малопродажни цени на одделни нафтени деривати утврдени согласно Методологијата, донесена од страна на Регулаторната комисија за енергетика, која е важечка на денот на продажбата, во која не се вклучени трошоците за акциза, данокот на додадена вредност, надоместокот за финансирање на активностите во областа на животната средина и надоместокот за задолжителни резерви на нафта и нафтени деривати. 

(4) Почетната цена од ставот (3) на овој член при продажбата со усно јавно наддавање,  може да биде намалена најмногу 6%.

Член 9-г 
            (1) Усното јавно наддавање ќе се врши по пат на негативно наддавање и истото може да се спроведува најмногу во три последователни кругови во траење од по пет минути. Во првиот круг учесниците се изјаснуваат дали ја прифаќаат објавената почетна цена, во вториот круг почетната цена по пат на негативно наддавање може да се намалува најмногу до 3%, додека во третиот круг почетната цена по пат на негативно наддавање може да се намалува најмногу до 6%.

 (2) Постапката за усно јавно наддавање ја спроведува Комисија за продажба на нафтените деривати во Дирекцијата (во натамошниот текст: Комисијата) по претходно дадена објава на веб страницата на Дирекцијата и во два дневни весника кои се издаваат на македонски јазик, а излегуваат најмалку три месеци пред денот на објавувањето на објавата и еден весник кој се издава на јазикот што го зборуваат најмалку 20% од граѓаните во Република Македонија кои зборуваат службен јазик различен од македонскиот јазик, а излегува најмалку три месеци пред денот на објавувањето на објавата. 

            (3) Објавата за продажба на нафтените деривати задолжително ги содржи следниве податоци за:

- почетната цена на нафтениот дериват кој е предмет на продажба изразена на паритет франко склад на продавачот;

- податоци за делливоста предметот на продажба;
- рокот за поднесување и начинот на поднесување на пријавите за учество на усното јавно наддавање;

- местото на кое ќе се одржи усното јавно наддавање и времето на започнување;

- условите за учество на усното јавно наддавање;

- банкарска гаранција за сериозност на понудата во висина од 0,5% од вкупната вредност на доставената понуда-пријава за учество на понудувачот, за нафтениот дериват кој е предмет на продажба; 

- условите за активирање на банкарската гаранција за сериозност на понудата и периодот во кој понудувачот нема да може да учествува на секое идно усно јавно наддавање за продажба на нафтени деривати од задолжителните резерви;

- начинот и постапката за спроведување на усното јавно наддавање (начин на легитимирање на учесниците на усното јавно наддавање, дефинирање на почетокот на усното јавно наддавање, обврските за плаќање на законски пропишаните давачки (данок на додадена вредност, акциза, надоместок за финансирање на активностите во областа на животната средина и надоместок за задолжителни резерви на нафта и нафтени деривати), правото на приговор.

 (4) Во објавата за продажба можат да се пропишат и посебни услови кои треба да ги исполнат учесниците на усното јавно наддавање, а кои услови не се предвидени со овој закон.

Член 9-д 
          (1) За учество на усното јавно наддавање кое е предмет на објавата, можат да се пријават сите заинтересирани лица кои поседуваат лиценца за вршење на енергетска дејност трговија на големо со сурова нафта, нафтени деривати, биогорива и горива за транспорт, издадена од Регулаторна комисија за енергетика и кои ги исполнуваат условите дадени во објавата. 


(2) Рокот за поднесување на пријавата за учество не може да биде пократок од три календарски дена, сметајќи од денот на објавувањето на објавата.


(3) Пријавата за учество на усното јавно наддавање се поднесува во Архивата на Дирекцијата или со користење на електронски средства на електронска пошта на Дирекцијата, и треба да ги содржи сите податоци и докази кои се утврдени во објавата вклучувајќи ја и банкарската гаранција за сериозност на понудата која треба да се достави во оригинална форма.


(4) Комисијата по приемот на пријавите за учество утврдува дали се доставени во определениот рок и дали се комплетирани согласно со условите во објавата по што ги известува подносителите на пријавите, по електронски пат. На подносителите на пријавите кои се комплетни и кои ги исполнуваат сите услови согласно објавата, им се доставува известување со покана за учество на усното јавно наддавање. На подносителите на пријавите кои не доставиле комплетна документација им доставува известување со образложение дека нема да учествуваат на усното јавно наддавање.


(5) Усното јавно наддавање ќе се одржи на денот, часот и местото определени во објавата. На денот на спроведување на усното јавно наддавање може да присуствува секое заинтересирано лице. Само овластените претставници на подносителите на пријави кои доставиле комплетни пријави за учество согласно објавата, можат да учествуваат во постапката на усно јавно наддавање, по претходно легитимирање и доставување на овластување потпишано од одговорното лице на понудувачот. Сите овластени претставници на понудувачите, присутни на усното јавно наддавање, треба да потпишат евидентен лист. 


(6) Усното јавно наддавање ќе се одржи, доколку по објавата се пријавил и само еден учесник кој ги исполнува условите дадени во објавата и кој ја прифатил почетната цена.


(7) Банкарската гаранција за сериозност на понудата за учество на усното јавно наддавање му се враќа на подносителот на пријавата во рок од 15 дена од денот на одржувањето на усното јавно наддавање, а банкарската гаранција на најповолниот понудувач му се враќа во рок од 15 дена од денот на уплатата на фактурираната вредност за целокупно превземената количина на нафтени деривати од складот.

Член 9-ѓ
           (1) Усното јавно наддавање започнува во предвиденото време со објавување на почетната цена на нафтениот дериват и се спроведува по пат на негативно наддавање од страна на учесниците.


(2) Првиот круг од усното јавно наддавање трае пет минути, во кое време учесниците се изјаснуваат дали ја прифаќаат почетната цена на нафтените деривати предмет на продажба. Усното јавно наддавање во првиот круг се смета за завршено во моментот на истекот на предвиденото време при што доколку е прифатена почетната цена од страна на учесниците, не се спроведуваат останатите кругови. 


(3) Доколку по истекот на првите пет минути, не е прифатена почетната цена од страна на учесниците, Комисијата по пауза од 30 минути, го започнува вториот круг од усното јавно наддавање, во кој учесниците по пат на негативно наддавање може да ја намалуваат почетната цена со понудени нови намалени цени изразени најмногу до две децимални места. Во вториот круг намалувањето на цената не може да биде повеќе од 3% од почетната цена. Усното јавно наддавање во вториот круг се смета за завршено во моментот на истекот на предвиденото време доколку нема негативно наддавање или кога во текот на негативното наддавање понудените цени ќе достигнат намалување од максимум 3 % од почетната цена, при што  не се спроведува третиот круг.

(4) Доколку во времето предвидено за вториот круг нема негативно наддавање од страна на учесниците, по пауза од 30 минути, Комисијата го започнува третиот круг од усното јавно наддавање, во кој учесниците по пат на негативно наддавање може да ја намалуваат почетната цена со понудени нови намалени цени изразени најмногу до две децимални места. Во третиот круг намалувањето на цената не може да биде повеќе од 6% од почетната цена. Усното јавно наддавање во третиот круг се смета за завршено во моментот на истекот на предвиденото време доколку нема негативно наддавање или кога во текот на негативно наддавање понудените цени од страна на учесниците ќе достигнат намалување од максимум 6 % од почетната цена, при што се смета дека усното јавно наддавање е завршено. 

Член 9-е 
            (1) За најповолен понудувач се смета учесникот на негативното усно јавно наддавање кој понудил последна цена за продажба на нафтените деривати.

            (2) На последната цена од усното јавно наддавање се пресметуваат законски пропишаните давачки и тоа: данок на додадена вредност, акциза, надоместок за финансирање на активностите во областа на животната средина и надоместок за задолжителни резерви на нафта и нафтени деривати, кои се на товар на најповолниот понудувач. 


(3) Комисијата по завршувањето на негативното усно јавно наддавање изготвува записник за спроведеното наддавање кој се доставува до сите учесници на негативното усно јавно наддавање.

(4) По завршување на негативното усно јавно наддавање и врз основа на записникот од Комисијата, директорот на Дирекцијата носи одлука за избор на најповолниот понудувач.

Член 9- ж 
            (1) Учесниците на негативното усно јавно наддавање имаат право на приговор само по однос на постапката на усното наддавање, во рок од три дена од одржувањето на наддавањето до Комисијата, која одлучува по приговорот со решение.


(2) Против решението од ставот (1) на овој член, во рок од три дена може да се изјави жалба до Државната комисија за одлучување во управна постапка и постапка од работен однос во втор степен. Државната комисија носи одлука по однос на поднесената жалба во рок од 15 дена.

Член 9-з 
(1) По завршувањето на постапката за негативно усно јавно наддавање, со најповолниот понудувач, директорот на Дирекцијата склучува договор за продажба на нафтените деривати. Во договорот за продажба на нафтените деривати соодветно се применуваат одредбите од Законот за облигационите односи. 

(2) Договорот за продажба на нафтените деривати се склучува во писмена форма и особено содржи страни на договорот, предмет на договорот, податоци за нафтените деривати и обврска за купувачот за плаќање на законски пропишаните давачки (данок на додадена вредност, акциза, надоместок за финансирање на активностите во областа на животната средина и надоместок за задолжителни резерви на нафта и нафтени деривати).

            (3) Најповолниот понудувач е должен во рок до 30 дена од денот на склучување на договорот да ги превземе нафтените деривати од складот.

 (4) Цената по која ќе се фактурира превземената количина од складот е важечката цена на денот на превземањето согласно објавената Одлука за највисоки цени на одделни нафтени деривати утврдени согласно Методологијата од страна на Регулаторната комисија за енергетика, намалена за процентот постигнат на усната јавна продажба.

Член 9-ѕ

(1) Нафтените деривати од задолжителните резерви заради обновување може да се продаваат и со непосредна спогодба врз основа на одлука на Владата на Република Македонија, под услов претходно да се спроведени најмалку две неуспешни постапки за продажба на нафтените деривати со усно јавно наддавање. 

(2) Кога се продаваат задолжителните резерви со непосредна спогодба согласно став (1) на овој член, со одлуката на Владата на Република Македонија се определуваат видот и количините на нафтени деривати кои се продаваат, непосредниот купувач, како и намалувањето на почетната цена од член 9–в став (3), кое не може да изнесува повеќе од 9%.“
Член 6 


Во членот 14 алинејата 13, по зборот „чување“ се додава запирка, а зборовите „како и надоместокот за евапорација согласно со утврдените стандарди“, се заменуваат со зборовите „складирање, обновување и евапорација на нафта и нафтените деривати од задолжителните резерви“.

Член 7 


Во членот 18 алинејата 14 по зборот „чување“ се додава запирка по која се додаваат зборовите „складирање, обновување“. 

Член 8


Овој закон влегува во сила осмиот ден од денот на објавување во „Службен весник на Република Македонија“. 

OБРАЗЛОЖЕНИЕ

I ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГОТ НА ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ЗАДОЛЖИТЕЛНИ РЕЗЕРВИ НА НАФТА И НАФТЕНИ ДЕРИВАТИ

Со членот 1 од предложениот закон се предлага изменување на членот 3 став (1) од Законот за задолжителни резерви на нафта и нафтени деривати (ЗЗРННД) во насока дефинициите од овој закон да се усогласат со одредбите на новиот Закон за енергетика („Службен весник на Република Македонија“ бр. 96/18). 

Со членот 2 од предложениот закон се предлагаат измени и дополнувања во членот 7 од ЗЗРННД, на начин што во ставот (1) називот на лиценците кои треба да ги поседуваат трговските друштва – складиштари се усогласува со енегретските дејности и лиценците и пропишани во новиот Закон за енергетика.
Предложената измена во ставот (2) алинеја 2 од член 7 на ЗЗРННД, е со цел да се прошири опсегот на техничкиот прием/отпрема на задолжителните резерви во складиштата, на начин што покрај со железнички и/или патен сообраќај, да се отвори можност техничкиот прием/отпрема да се врши и со нафтовод и/или продуктовод.


Во ставот (2) алинеја 3 од член 7 на ЗЗРННД, се врши усогласување со одредбите од новиот Закон за енергетика, односно дека минималниот волумен на складиштата, треба да биде во согласност со важечките прописи за минимално-техничките услови за објекти за складирање на сурова нафта, нафтени деривати, биогорива или горива за транспорт.

Во ставот (4) од член 7 на ЗЗРННД, се врши измена која се однесува на квалитетот на нафтените деривати, односно се врши усогласување со одредбите од новиот Закон за енергетика, во насока нафтените деривати од задолжителните резерви задолжително во секое време по квалитет да одговараат на важечките прописи за квалитет на течните горива во Република Македонија, да не содржат недозволени примеси и/или нечистотии кои можат битно да влијаат врз квалитетот и на фактичките количини на нафтените резерви.  
Во членот 7 по ставот (4) на ЗЗРННД се додава нов став (5), со кој се уредува третманот и евиденцијата на задолжителните резерви кога истите се чуваат во изнајмени складишни резервоарски капацитети на територија на Република Македонија. Во овој став се предвидува дека  истите капацитети може да ги користат и трговските друштва-складиштари и трговци на големо со нафтени деривати, при што трговските друштва-складиштари имаат обврска залихите на задолжителните резерви да ги евидентираат одделно и со нив не смее да се постапува без претходен писмен налог и согласност од Дирекцијата. 

Со членот 3 од предложениот закон се предлагаат измени во членот 7-а став (3) од ЗЗРННД, на начин што називот на надоместокот за чување, се менува со следниов назив: „надоместок за чување, складирање, чување, обновување и евапорација на нафта и нафтени деривати од задолжителните резерви“, чијашто висина на предлог на Директорот на Дирекцијата, ја пропишува Владата на Република Македонија. 

Со членот 4 од предложениот закон се предлагаат измени во постојниот член 9 од ЗЗРННД, односно се предлага нов член 9 со шест става, од кои:
- со ставот (1) се пропишува дека во случај на нарушување на енергетската сигурност на државата предизвикана од нарушувања во снабдувањето со нафта и нафтени деривати од поголеми размери, Владата на Република Македонија донесува одлука за пуштање во продажба на задолжителните резерви, со која се определува видот и количините на нафтените деривати кои се пуштаат во продажба, постапката и роковите за пуштање во продажба на задолжителните резерви, како и временскиот интервал во кој ќе се применува одлуката; 

- со ставот (2) се пропишува дека Владата на Република Македонија, со донесувањето на одлуката од ставот (1), истовремено одобрува привремено да се чуваат помали количини на задолжителни резерви од оние што се пропишани со член 5 став (1) на ЗЗРННД;
- во ставот (3) е пропишано дека врз основа на одлуката од став (1) на член 9 од ЗЗРННД, Дирекцијата ги продава задолжителните резерви на територијата на Република Македонија по важечки пазарни цени определени со одлука на Регулаторната комисија за енергетика и водни услуги на Република Македонија; 
- во ставот (4) од овој член е пропишано кој има обврска за купување на задолжителните резерви, како и нивна продажба и испорака до крајните потрошувачи, во случај Дирекцијата да не успее да пушти задолжителни резерви на пазарот согласно став (3) на член 9 од ЗЗРННД;  

- во ставот (5) од член 9 на ЗЗРННД, е предвидено дека по исклучок од ставовите (1) и (3) на член 9, врз основа на предлог на Дирекцијата заради обновување и одржување на квалитетот на нафтените деривати, со одлука на Владата на Република Македонија задолжителните резерви може да бидат разменети или продадени заради обновување, на начин и под услови утврдени со ЗЗРННД и
- со ставот (6) од член 9 на ЗЗРННД се пропишува дека средствата од продажбата на задолжителните резерви согласно членот 9 се приход на Дирекцијата и се уплаќаат на соодветна уплатна сметка на Дирекцијата, во рамките на трезорската сметка, согласно член 21 став (2) од ЗЗРННД.


Со членот 5 од предложениот закон, по членот 9-а од ЗЗРННД, се додаваат девет нови членови: 9-б, 9-в, 9-г, 9–д, 9–ѓ, 9–е, 9–ж, 9–з и 9-ѕ, со кои подетално е пропишана постапката за размена на задолжителните резерви како и постапката за продажба на нафтени деривати заради обновување. 
Во новиот член 9–б од предложениот закон, е пропишана постапката за размена на задолжителните резерви, која може да се врши заради обновување и одржување на квалитетот на нафтените деривати. За размената, на предлог на Управниот одбор на Дирекцијата, Владата на Република Македонија донесува одлука со која ги определува видот и количините на нафтени деривати од задолжителните резерви кои се разменуваат, како и начинот и субјектите со кои се врши размената.


Со новите членови 9-в, 9-г, 9–д, 9–ѓ, 9–е, 9–ж, 9–з и 9-ѕ од предложениот закон, се пропишува постапката за продажба на нафтени деривати заради обновување.  
Во членот 9-в, е регулирано дека Владата на Република  Македонија, на предлог на Управниот одбор на Дирекцијата, донесува одлука за продажба на нафтени деривати заради обновување, со која ги определува видот и количините на нафтени деривати од задолжителните резерви кои се пуштаат во продажба заради нивно обновување, како и делливоста на предмет на продажба. Исто така со овој член е предвидено дека продажбата заради обновување се врши со усно јавно наддавање или со непосредна спогодба. Почетната цена на задолжителните резерви кои се продаваат со усно јавно наддавање, изразена во денари за литар/килограм, се утврдува врз основа на одлука за определување на највисоките малопродажни цени на одделни нафтени деривати утврдени согласно Методологијата, донесена од страна на Регулаторната комисија за енергетика, која е важечка на денот на продажбата, во која не се вклучени трошоците за акциза, данокот на додадена вредност, надоместокот за финансирање на активностите во областа на животната средина и надоместокот за задолжителни резерви на нафта и нафтени деривати. Почетната цена при продажба со усно јавно наддавање може да биде намалена најмногу 6%.


Со членот 9–г, е пропишан начинот како се спроведува усното јавно наддавање, во колку круга и со кое времетрање, колку може да се намалува почетната цена по пат на негативно наддавање во секој одделен круг. Во првиот круг се пропишува продажба по важечки пазарни цени, во вториот намалување до 3%, а третиот круг намалување до 6%. Исто така во овој член е регулирано дека постапката за усно јавно наддавање ја спроведува комисија за продажба на нафтените деривати во Дирекцијата по претходно дадена објава за продажбата со детали што треба да содржи објавата. 
Во членот 9-д е регулирано кој може да учествува  на усното јавно наддавање и кои услови треба да ги исполнуваат заинтересираните лица, рокот и начинот за поднесување на пријавата за учество, начинот на постапување на комисијата по приемот на пријавите, нивно разгледување и известување на учесниците, доставување на банкарска гаранција за сериозност на понудата. 
Во членот 9-ѓ е опишано самото усно јавно надавање и текот на истото во секој од предвидените три круга. 
Со членот 9-е е регулирано кој се смета за најповолен понудувач, дека на последната цена од усното јавно наддавање се пресметуваат законски пропишаните давачки и тоа: данок на додадена вредност, акциза, надоместок за финансирање на активностите во областа на животната средина и надоместок за задолжителни резерви на нафта и нафтени деривати кои се на товар на најповолниот понудувач. 
Во членот 9-ж е пропишано дека учесниците на негативното усно јавно наддавање имаат право на приговор, и тоа само по однос на постапката на усното наддавање, во рок од три дена од одржувањето на наддавањето до Комисијата која одлучува по приговорот со решение. Против решението  на Комисијата, во рок од три дена може да се изјави жалба до Државната комисија за одлучување во управна постапка и постапка од работен однос во втор степен. Државната комисија носи одлука по однос на поднесената жалба во рок од 15 дена.

Со членот 9-з е регулиран начинот на склучување на договор за продажба на нафтените деривати со најповолниот понудувач, по завршувањето на постапката за негативно усно јавно наддавање. На овој договор соодветно се применуваат одредбите од Законот за облигационите односи. 
Со членот 9-ѕ  од предложениот закон се регулира продажбата заради обновување на нафтените деривати од задолжителните резерви, со непосредна спогодба при што намалувањето на пазарната вредност не може да изнесува повеќе од 9%.

Со членот 6 од предложениот закон се предлага измена во членот 14 кој се однесува на надлежностите на Директорот на Дирекцијата, на начин што измената алинеја 13 гласи: „- ја предлага висината на надоместокот за чување, складирање, обновување и евапорација на нафта и нафтените деривати од задолжителните резерви“. 


Со членот 7 од предложениот закон се предлага дополнување во членот 18, кој се однесува на надлежностите на Управниот одбор на Дирекцијата, на начин што дополнетата алинеја 14 гласи: „- ја предлага на Владата на Република Македонија висината на надоместокот за чување, складирање, обновување и евапорација на задолжителните резерви;“.
Со членот 8 се предлага влегувањето во сила на предложениот закон да биде осмиот ден по денот на објавувањето во „Службен весник на Република Македонија“.

ТЕКСТ НА ОДРЕДБИТЕ ОД  ЗАКОНОТ ЗА ЗАДОЛЖИТЕЛНИ РЕЗЕРВИ НА НАФТА И НАФТЕНИ ДЕРИВАТИ ШТО СЕ ИЗМЕНУВААТ И ДОПОЛНУВААТ
Член 3-а
 
(1)  Одделните изрази употребени во овој закон го имаат следново значење:

1. „Акредитација„ е процес со кој Институтот за акредитација на Република Македонија ја потврдува способноста на правно лице за извршување на тестирање и контрола на течните горива;

2. „Акредитирана лабораторија„ е лабораторија на која Институтот за акредитација на Република Македонија и ја потврдува способноста на правно лице за извршување на тестирање и контрола на течните горива согласно важечките стандарди во Република Македонија ; 

3. „Акредитирано контролно инспекциско тело„ е контролно инспекциско тело на кое Институтот за акредитација на Република Македонија му ја потврдува способноста на правно лице за вршење на квантитативно мерење и мострирање на течните горива согласно важечките стандарди во Република Македонија;  

4. „Биогориво„ е течно или гасно гориво произведено од биомаса, кое се користи за потребите на транспротните возила;

5. „Билатерален договор„ е Договор склучен помеѓу Владата на Република Македонија и Владата на било која земја членка на ЕУ со кој се регулираат начинот и условите на чувањето на задолжителните резерви на Република Македонија во складишни капацитети на територија на државата со која се склучува договорот;
6. „Гориво тип 1 (ГМ-1) за млазни мотори„ е течно фосилно гориво кое се користи за погон на млазни мотори;

7. „Гранична вредност„ е најмалата или најголемата вредност на квалитативните својства на течните горива во согласност со прописот за квалитет на течните горива и барањата од важечките стандарди за техничка спецификација на горивата во Република Македонија;

8. „Дизелско гориво„ е течно фосилно гориво намешано со одреден процент на биодизел (ФАМЕ) наменето за мотори со внатрешно согорување кои работат по дизел постапка (компресивно палење) и кое се користи за погон на патни и шински возила за превоз на патници и стока;

9. „Добавувач„ на течни горива е правно или физичко лице кое на територијата на Република Македонија става на пазар/дистрибуира течни горива. Може да биде производител и/или увозник, односно трговец со течни горива, односно производител во смисла на Законот за безбедност на производи;

10. „Достапност на задолжителните резерви„ претставува физичка достапност и расположивост на залихите на задолжителните резерви во случај на итни потреби;

11. „Евапорација„ е испарување на нафтата и нафтените деривати; 

12. „Евиденција на уплата на надоместокот за задолжителни резерви„ е систематски и континуиран процес со кој Дирекцијата и обврзникот ги воведуваат податоците во единствен ситем за обработка на податоци;  

13. „Енергетски Биланс„ е документ изработен врз основа на податоците за предвидените потреби за поедини видови енергија или енергенти од страна на поголемите потрошувачи, производителите и снабдувачите во Република Македонија, како и извршените усогласувања и анализи направени во Министерството за економија;

14. „Зановување„ е процес  на замена на постојните залихи на задолжителни резерви со резерви од нафтени деривати со нови карактеристики и својства со цел усогласување со важечките прописи за квалитет на течните горива во Република Македонија; 

15. „Задолжителни резерви на нафта и нафтени деривати (задолжителни резерви)„ се минимални резерви  на нафта и нафтени деривати сопственост на Република Македонија, кои се чуваат од страна на Дирекцијата за задолжителни резерви на нафта и нафтени деривати со цел обезбедување на услови за интервентно снабдување на пазарот со нафта и нафтени деривати, во случај на нарушување на енергетската сигурност на државата предизвикана од нарушувања во снабдувањето од поголеми размери; 

16. „Изјава за сообразност„ е документ со кој добавувачот гарантира дека квалитативните својства на испорачаните течни горива се сообразени со пропишаните вредности утврдени со прописот за квалитет на течните горива во Република Македонија;

17. „Контрола на квантитет на нафтени деривати„ е процес на физичко утврдувањето на количините на нафтените деривати, изразени во литри или килограми, со калибрирани инструменти;

18. „Контрола на квалитет на нафтени деривати„ е процес на утврдување на суштествените барања за граничните вредности на квалитативните својства на течните горива согласно прописот за квалитет на течните горива во Република Македонија;

19. „Лесно масло за горење ЕЛ-1„ е фосилно гориво на кое количината продестилирано до 370оС е најмалку 85 волуменски проценти (вклучително и загуби) и кое се користи како масло за горење за домаќинства;

20. „Лиценца„ е акт издаден од страна на Регулаторната комисија за енергетика на Република Македонија врз основа на кој одредено правно или физичко лице кое врши енергетска дејност и е ре​ги​стри​ра​но во трговскиот регистар во Република Ма​ке​до​ни​ја може да врши енергетска дејност во Република Македонија;

21. „Масло за горење – Мазут„ е фосилното гориво кое е остаток од атмосферска или вакум дестилација на нафта. Во ова група масла за горење спаѓаат средно и тешко масло за горење;

22. „Моторен бензин„ е гориво наменето за работа на мотори со внатрешно согорување кои се палат со свеќичка и кое се користи за погон на патнички возила. Моторниот бензин може да биде чисто фосилно гориво или да содржи одреден вид и количина на биогорива; 

23. „Нафта/Сурова нафта„ е смеса на природни јагленоводороди; 

24. „Нафтени деривати„ се производи добиени од су​ро​ва нафта вклучително  полупроизводите, кла​си​фи​ци​ра​ни во следниве категории:
- лес​ни дестилати или лесни нафтени деривати (теч​ни нафтени гасови ТНГ- бутан, пропан и смеса од бу​тан и пропан, сите видови моторни бензини и авио​бен​зи​ни)
- сред​ни дестилати или средни нафтени де​ри​ва​ти (сите видови дизел за автомобили, гасно масло или екстра лесно мас​ло за греење ЕЛ-1, и керозин),
- те​шки дестилати или тешки нафтени деривати (си​те видови мазут) и друго (битумен и нафтен кокс);

25. „На​фто​вод„ е цевковод со соодветни уреди и по​строј​ки за транспорт на сурова нафта;
26. „Ниво на задолжителни резерви„ претставува физичко реално ниво на пополнетост на дериватите изразено во денови, пресметано врз основа на внатрешната потрошувачка во претходната каледнарска година согласно Енергетскиот Биланс на Република Македонија; 

27. „Обновување на нафтени деривати„ е процес со кој  постојните залихи на нафтените деривати од задолжителните резерви се заменуваат со нови количини од истиот вид и квалитет, се со цел да се сочуваат физичко хемиските особини на истите; 

28. „Правен промет„ е продажба, дистрибуција, складирање на нафтени деривати наменети за продажба и понуда за продажба или било која друга форма на пренос, независно дали преносот е бесплатен или не;

29. „Производител на нафтени деривати „ е носител на лиценца кој врши деј​ност рафинирање на сурова нафта и производство на нафтени деривати кла​си​фи​ци​ра​ни во следниве категории:
- лес​ни дестилати или лесни нафтени деривати (теч​ни нафтени гасови ТНГ- бутан, пропан и смеса од бу​тан и пропан, сите видови моторни бензини и ави​о​бен​зи​ни,
- сред​ни дестилати или средни нафтени де​ри​ва​ти (сите видови дизел за автомобили, гасно масло или екстра лесно мас​ло за греење ЕЛ-1,  керозин),

- те​шки дестилати или тешки нафтени деривати (си​те видови мазут) и

дру​го (битумен и нафтен кокс);

30. „Про​ду​кто​вод„ е цевковод со соодветни уреди и по​строј​ки за транспорт на нафтени деривати или на горива за транспорт;
31. „Рандман„ е просечната нафтена добивка при преработка на сурова нафта;

32. „Референтна година„ е календарска година која е база на податоци за реализираната потрошувачка (Енергетски Биланс на РМ) и служи за пресметка на количините на задолжителни резерви кои треба да се складираат во даден временски период; 

33. „Регулаторна комисија за енергетика на Република Македонија„ е регулаторно тело основано со закон за енергетика заради регулирање на одделни прашања во енергетскиот сектор;

34. „Тестирање„ е процес на одредување на едно или повеќе квалитативни својства и карактеристики на предметот на оцена на сообразност (материјали, производи или процеси) согласно одредена процедура;

35. „Тикети„ се залихи кои можат да се чуваат како договорни права за купување на одредни количини на нафтени деривати;

36. „Трговија на големо со сурова нафта, нафтени деривати и горива за транспорт„ е купување на сурова нафта, нафтени деривати и горива за транспорт заради натамошна продажба на трговци, преработувачи и потрошувачи коишто набавените стоки ги користат за вршење на нивната дејност;

37. „Трговија на мало со нафтени деривати и горива за транспорт„  е продажба на нафтени деривати и горива за транспорт на потрошувачите; 

38. „Трговско друштво – складиштар„ е трговско друштво  носител на ли​цен​ца за вршење дејност складирање на нафта и нафтени деривати издадена од Регулаторна комисија за енергетика на Република Македонија, 

39. „Увозник на нафтени деривати„ е трговско друштво носител на лиценца за ку​пу​ва​ње/увоз на нафтени деривати заради продажба на тр​гов​ци​те на мало, на индустриските и другите по​тро​шу​ва​чи и/или на другите трговци на големо;

40. „Формирање на задолжителни резерви на нафта и нафтени деривати„ е процес на набавка на нафтени деривати со кој се обезбедуваат услови за интервентно снабдување на пазарот со нафтени деривати во случај на нарушување на енергетската сигурност на државата предизвикана од нарушувања во снабдувањето од големи размери;

41. „Фосилни горива„ се јаглен, сурова нафта, нафтени деривати и природен гас;

42. „Чување на задолжителни резерви на нафта и нафтени деривати„ е задолжителна обврска на трговските друштва кои вршат преработка на сурова нафта и производство на нафтени деривати, и/или вршат увоз на сурова нафта, полупроизводи од сурова нафта и нафтени деривати и поседуваат лиценца за складирање на нафтени деривати, во своите резервоарски/складишни капацитети да чуваат нафтени деривати од задолжителните резерви.

Член 7

(1)   Задолжителните резерви се должни да ги чуваат трговските друштва кои вршат преработка на сурова нафта и производство на нафтени деривати, или вршат увоз на сурова нафта, полупроизводи од сурова нафта и нафтени деривати и поседуваат лиценца за складирање на нафта и/или нафтени деривати и акцизна дозвола (во понатамошниот текст: трговски друштва- складиштари).

(2)  Покрај условите предвидени во став (1) на овој член, трговските друштва - складиштари задолжително треба да ги исполнуваат и следниве услови: 

- да поседуваат употребна дозвола за складиштата во кои се чуваат задолжителни резерви, согласно важечките прописи во Република Македонија; 

- складиштата од став (1) алинеја 1 на овој член, да овозможуваат технички прием/отпрема на задолжителните резерви со железнички  и/или патен сообраќај;

- минималниот волумен на складиштата од став (1) алинеја 1 на овој член, (освен за горивото за млазни мотори ГМ-1) да изнесува  1000 м3 по нафтен дериват и 200 м3 за ТНГ.

(3)  Трговските  друштва - складиштари од став (1) на овој член имаат обврска, да обезбедат најмалку 20 % по дериват, од своите вкупни функционални капацитети за складирање на нафтените деривати од задолжителните резерви.

(4)  Трговските друштва-складишатри од став (1) на овој член, имаат обврска  задолжтелните резерви на нафтени деривати кои ги чуваат како готови производи, по квалитет задолжително да одговараат на највисоките важечки стандарди за квалитет на течните горива во Република Македонија.

Член 7-а

(1)  Директорот на Дирекцијата го утврдува начинот на распределба на количините на задолжителни резерви кои ќе ги чуваат и обновуваат трговските друштва-складиштари, во согласност со расположивите складишни капацитети како и потребата за територијална разместеност на задолжителните резерви. 

(2)  За чување и обновување на задолжителните резерви, Директорот на Дирекцијата склучува договор со трговските друштва - складиштари.

(3)  На предлог на Директорот на Дирекцијата, Владата на Република Македонија ја пропишува висината на надоместокот за чување како и надоместокот за евапорација  согласно утврдени стандарди.

(4)  Задолжителни резерви ќе се чуваат во сопствени и/или изнајмени складишни капацитети (резервоари) на територија на Република Македонија и/или во земји членки на ЕУ.

(5)   По исклучок од член 7 став (1) на овој закон, дел од задолжителните резерви може времено или трајно да бидат складирани и чувани во земја членка на ЕУ, во случај кога на територијата на Република Македонија не се располага со складишен капацитет (резервоари) за количините на задолжителните резерви од член 2 на овој закон.

(6)   За чување на задолжителни резерви надвор од територијата на Република Македонија, Владата на Република Македонија донесува одлука.

(7)  Врз основа на одлуката од ставот 6 на овој член, меѓусебните права и обврски во врска со складирањето и чувањето на задолжителните резерви од ставот (5) на овој член се регулираат со билатерални договори меѓу Република Македонија и земјата членка на ЕУ во која времено или трајно се складираат или чуваат задолжителните резерви.

Член 9

(1)   Во случај на нарушување на енергетската сигурност од член 2 на овој закон, Владата на Република Македонија донесува одлука за видот, количината и цената на нафтените деривати кои ќе бидат продадени.

(2) Продажбата на нафтени деривати од став (1) на овој член ќе се врши по пат на јавно наддавање согласно прописите кои го регулираат користењето и располагањето со стварите на државните органи во Република Македонија.

Член 14

Директорот на Дирекцијата ги врши следниве работи:

- ја претставува и застапува Дирекцијата,

- ја организира работата и раководи со стручните служби на Дирекцијата,

- ги имплементира одлуките на Управниот одбор и Владата на Република Македонија,

- се грижи за законито работење по однос на надлежностите утврдени во членот 11 од овој закон,

- се грижи за законито работење и трошење на финансиските средства,

- врши усогласување на деловните активности на Дирекцијата,

- предлага начин на распределба на количините на задолжителни резерви кои ќе ги чуваат и обновуваат трговските друштва,

- предлага до Управниот одбор среднорочна петгодишна програма и годишна програма со финансиски план на Дирекцијата, која содржи и дел кој се однесува на формирање, чување, обновување и користење на задолжителните резерви,

- изготвува извештај за работата на Дирекцијата во претходната година, со годишна сметка и ги доставува на Управниот одбор на усвојување

- ги предлага на Управниот одбор и ги спроведува општите акти за организација и работа, систематизација на работните места, плати и надоместоци на вработените во Дирекцијата, како и други општи акти од надлежност на Управниот одбор предвидени со овој закон,

- донесува поединечни акти за работењето на Дирекцијата,

- донесува поединечни акти за вработените од областа на работните односи,

- ја предлага висината на надоместокот за чување, како и надоместокот за евапорација согласно со утврдените стандарди,

- ги пропишува содржината, начинот и роковите за воспоставување, одржување и водење на евиденција на обврзниците, како и начинот на доставување на податоците за водење на евиденција,

- донесува решение за враќање на надоместок согласно со членот 24-ѓ од овој закон,

- го предлага на Управниот одбор годишниот план за јавни набавки на Дирекцијата 
- и донесува одлуки и се грижи за спроведување на јавните набавки во Дирекцијата во согласност со закон,
- го пропишува начинот и постапката за вршење на контрола над спроведувањето на договорите за чување и обновување склучени со трговските друштва и

- одлучува за други прашања утврдени со закон и статут.
Член 18

Управиот одбор на Дирекцијата ги врши следниве работи:

· донесува статут на Дирекцијата;

· донесува деловник за работа на Дирекцијата;

· донесува годишна програма со финансиски план која содржи и дел кој се однесува на формирање, чување, обновување и користење на задолжителните резерви; 

· утврдува критериуми за начинот на распределба на количините на задолжителни резерви кои ќе ги чуваат и обновуваат трговските друштва-складиштари;

· усвојува годишен извештај за работа со годишна сметка на Дирекцијата;

· усвојува годишен извештај за извршен попис на задолжителни резерви на нафта и нафтени деривати;

· предлага до Влада на Република Македонија среднорочна петгодишна програма за формирање на задолжителни резерви на нафтени деривати, изградба, одржување и купување на складишни капацитети;

· предлага до Влада на Република Македонија начин за утврдување, пресметување, висина и уплатување на надоместокот за задолжителните резерви на нафта и нафтени деривати што се  плаќа при увоз како и при промет на нафтени деривати од домашно производство;  

· доставува предлози до Влада на Република Македонија по прашања од делокругот на работењето на Дирекцијата;

· дава предлози до Влада на Република Македонија за донесување на одлуки од областа на задолжителните резерви;

· одлучува по жалби на решенија донесени од Директорот на Дирекцијата од областа на работните односи;

· ги донесува општите и посебните акти за работењето на Дирекцијата;

· ги разгледува и одобрува извештаите за активностите на Дирекцијата;

· ја предлага на Владата на Република Македонија висината на надоместокот за чување и евапорација на задолжителните резерви;

· ја утврдува вредноста на бодот за исплата на плати и надоместоци на вработените во Дирекцијата ;

· му помага на директорот на Дирекцијата со давање на мислење и предлози за имплементација на програмата за работа и

· врши и други работи во согласност со овој закон и статутот на Дирекцијата.

